
�� 1995-ci il noyabrın 12-də ümumxalq 
səsverməsi-referendum yolu ilə Azərbaycan Respublikası 
Konstitusiyasının qəbul edilməsi dövlətçilik tarixində 
mühüm hadisə olmuş, ölkəmizdə müasir dövlət və vətəndaş 
cəmiyyəti quruculuğu üçün böyük yol açmış, insan 
hüquqlarının və azadlıqlarının həyata keçirilməsinə zəmin 
yaratmaqla ölkə həyatının bütün sahələrinin inkişafına 
təkan vermişdir.

Müasir müstəqil Azərbaycan 
dövlətinin memarı və qurucu-
su Heydər Əliyevin bilavasitə 
rəhbərliyi ilə hazırlanaraq qəbul 
edilmiş bu ümumxalq əhəmiyyətli 
sənəd, sözün əsl mənasında, ölkənin 
Əsas Qanununa çevrilərək dövlət və 
cəmiyyət həyatının bütün sahələrini 
əhatə edən genişmiqyaslı qanunve-
ricilik və institusional islahatların 
əsasını təşkil edir.

Bir qayda olaraq, yeni 
müstəqillik əldə edən və demok-
ratik inkişaf yoluna qədəm qoyan 
dövlətlərdə yeni konstitusiyaların 
qəbulu zərurətə çevrilir.Belə ki, 
müasir demokratik dövlətlərdə 
konstitusiyalar dövlətin bütövlükdə 
hüquq sisteminin əsasını təşkil edir, 
cəmiyyətdə hüquq düşüncəsinə 
və hüquqi-siyasi münasibətlər 
sisteminə əhəmiyyətli təsir göstərir. 
Ölkədə siyasi sabitliyin, ictimai 
sülhün, bəzi hallarda hətta mil-
li barışığın qarantı kimi çıxış 
edən konstitusiyalar şəxsiyyət, 
cəmiyyət və dövlət arasındakı 
münasibətlərin hüquqi çərçivələrini, 
dövlət quruluşunun əsaslarını, 
siyasi sistemin təşkili prinsiplərini, 
hakimiyyət orqanlarının təşkilini, 
səlahiyyətlərini və fəaliyyət qayda-
larını müəyyənləşdirir,şəxsiyyətin 
statusunu, insan hüquqlarının və 
azadlıqlarının təminatı ilə bağlı 
mühüm məsələləri tənzimləyir. 

Demokratik dövlətlərdə kons-
titusiyalar dövlət hakimiyyətinin 
təşkilinin konseptual əsaslarını 
müəyyənləşdirərək siyasi plüralizm, 
insan hüquqları, hakimiyyətlərin 
bölgüsü, qanuni məhdudlaşdırılması 
və digər hamılıqla qəbul olun-
muş demokratik dəyərləri özündə 
cəmləşdirir.Bu mənada, konstitu-
siyalar dövlətdə mühüm ideoloji 
funksiyanı da həyata keçirmiş olur.

Bu baxımdan 1991-ci il oktyab-
rın 18-də “Azərbaycan Respublika-
sının dövlət müstəqilliyi haqqında” 
Konstitusiya Aktının qəbul edilməsi 

ilə dövlət müstəqilliyini bərpa 
etdikdən sonra Azərbaycan Respub-
likası qarşısında hüquqi dövlət qu-
ruculuğu üçün zəruri olan tədbirləri 
həyata keçirmək, o cümlədən 

demokratik dəyərlərə əsaslanan 
yeni Konstitusiyanın qəbul 
edilməsi vəzifəsi dururdu. Lakin 
müstəqilliyin ilk illərində ölkədə 
hökm sürən siyasi qeyri-sabitlik və 
hərc-mərclik, Azərbaycan xalqının 
mənafelərinə cavab verən siyasi 
iradənin olmaması bu vəzifənin 
reallaşdırılmasını qeyri-mümkün 
edirdi.Məlum olduğu kimi, dövlət 
müstəqilliyini bərpa etdikdən sonra 
ölkəmiz hərbi təcavüz, iqtisadi 
tənəzzül, siyasi qeyri-sabitlik kimi 
milli təhlükəsizliyi təhdid edən cid-
di problemlərlə qarşılaşmışdı.

Məhz belə bir tarixi məqamda, 
Azərbaycan dövlətçiliyi üçün 
taleyüklü bir dönəmdə ölkənin 
milli maraqlarını təmin edə biləcək 
ümummilli liderə, tarixi şəxsiyyətə 
olan ehtiyac özünü daha güclü 
büruzə verdi. Şübhəsiz ki, irimiq-
yaslı siyasi dəyişikliklərin müşayiət 
olunduğu tarixi dönəmlərdə xalqın 
mənafelərinə uyğun siyasi iradə 
nümayiş etdirmək iqtidarında olan 
böyük şəxsiyyətlərə ehtiyac daha 
ciddi hiss olunur.

Azərbaycan xalqının təkidli 

tələbi ilə ölkə rəhbərliyinə qayı-
dışından sonra ulu öndər Heydər 
Əliyev uzaqgörən və məqsədyönlü 
fəaliyyəti, qətiyyəti və siyasi 
bacarığı sayəsində ölkəni vətəndaş 
müharibəsi təhlükəsindən, icti-
mai-siyasi anarxiyadan xilas etdi, 
xalqımızı azərbaycançılıq ideyası 
ətrafında birləşdirərək öz tarixi 
missiyasını yerinə yetirdi. Ölkə 
həyatının bütün sahələrini əhatə 
edən genişmiqyaslı islahatların 
başlanmasına, ilk növbədə isə yeni 
Konstitusiyanın qəbuluna imkan 
verən şərait formalaşdı, dövlət 

quruculuğu istiqamətində zəruri 
və təxirəsalınmaz addımlar atıl-
dı. Azərbaycanda hüquqi dövlət 
quruculuğu naminə görülmüş işlər 
ölkənin siyasi, iqtisadi və hüquqi 
sisteminin demokratik dəyərlərə 
əsaslanaraq köklü dəyişdirilməsi 
istiqamətində getmiş və bu pro-
ses mahiyyət etibarilə dövlət və 
cəmiyyət həyatının bütün sahələrini 
əhatə etmişdir.

Yeni Konstitusiya layihəsinin 
hazırlanması ilə məşğul olan 
komissiyaya dövlət başçısının 
sədrliyi ilə qanunvericilik, icra və 
məhkəmə hakimiyyəti orqanlarının 
nümayəndələri ilə yanaşı, ölkənin 
hüquq ictimaiyyətinin tanınmış 
simaları da daxil idilər. “Biz elə bir 
layihə hazırlamalı və nəhayət, elə 
bir Konstitusiya qəbul etməliyik 
ki, o, müstəqil Azərbaycan Res-
publikasında demokratik prinsiplər 
əsasında uzun müddət sabit yaşama-
sını təmin edən əsas qanun, tarixi 
sənəd olsun”,–deyən ümummilli 
lider Heydər Əliyev Əsas Qanun 
hazırlanarkən ənənəvi hüquqi dövlət 
ideyaları ilə yanaşı, bu ideyala-

rın inkişaf meyillərinin də nəzərə 
alınmasına, onların milli dəyərlər və 
artıq təsdiq olunmuş müasir yanaş-
malarla zənginləşdirilməsinə xüsusi 
diqqət yetirmişdir.

Konstitusiya layihəsi hazırlan-
dıqdan sonra cəmiyyətin müxtəlif 
təbəqələrinin iştirakı ilə onun açıq 
müzakirələrinin keçirilməsi bu 
ümumxalq əhəmiyyətli sənədin ən 
təkmil formada ərsəyə gətirilməsinə 
şərait yaratmışdır. Bunun ardınca, 
1995-ci il noyabrın 12-də ümum-
xalq səsverməsi – referendum yolu 
ilə Azərbaycan xalqı Konstitusiya-
nın “özünün çoxəsrlik dövlətçilik 
ənənələrini davam etdirərək, 
bütün cəmiyyətin və hər kəsin 
firavanlığının təmin edilməsini 

arzulayaraq, ədalətin, azadlığın və 
təhlükəsizliyin bərqərar edilməsini 
istəyərək, keçmiş, indiki və gələcək 
nəsillər qarşısında öz məsuliyyətini 
anlayaraq” bu ümummilli 
əhəmiyyətli sənədi qəbul etdi.

Yeni Konstitusiyanın hazırlan-
ması və qəbul edilməsi, şübhəsiz, 
ulu öndər Heydər Əliyevin 
Azərbaycan xalqı qarşısında 
misilsiz tarixi xidmətlərindən biri 
olmuşdur.Ümummilli liderimiz 
Konstitusiya layihəsinin hazırlan-
ması ilə məşğul olan komissiyanın 
sonuncu iclasında demişdi: “Bu 
sənədin hazırlanmasına xeyli vaxt 
sərf etmişəm. Haqqım var deyəm 
ki, çox zəhmət çəkmişəm.Hər bir 
kəlmənin, hər bir sözün mənasını 
dəfələrlə araşdırmışam. Onun bu 
gün, gələcək üçün nə qədər əsaslı 
olmasını dəfələrlə təhlil etmişəm. 
Mən çox rahatlıq hissi ilə bu 
layihənin altına imza atıram və bu 
layihəyə görə tam cavabdeh olduğu-
mu bəyan edirəm.Yeni Konstitusiya 
Azərbaycanda demokratik, hüquqi 
dövlətin qurulması, demokratik, 
vətəndaş cəmiyyətinin yaranma-

sı üçün bütün əsaslar yaradıbdır, 
bütün təminatları veribdir.Bizim 
borcumuz bu təminatlardan, 
Konstitusiyanın bizə verdiyi qanuni 
əsaslardan səmərəli istifadə etmək 
və ölkəmizdə hüquqi, demokratik 
dövlət yaratmaq, vətəndaşların, 
insanların hüquqlarının qorunmasını 
təmin etməkdən ibarətdir”.

Azərbaycan Respublikasının 
Konstitusiyasında müasir sivil 
cəmiyyətlərin inkişaf istiqamətlərini 
müəyyənləşdirən, hüquqi dövlət və 
vətəndaş cəmiyyəti quruculuğuna 
imkan verən mütərəqqi ideya və 
dəyərlər geniş şəkildə öz əksini 
tapmış, insan hüquqlarının və 
azadlıqlarının təminatları müəyyən 
edilmişdir.

Ölkə Konstitusiyasının 
Azərbaycan xalqının, Azərbaycan 
dövlətinin müstəqilliyini, suverenli-
yini və ərazi bütövlüyünü qorumaq, 
Konstitusiya çərçivəsində demok-
ratik quruluşa təminat vermək, 
vətəndaş cəmiyyətinin bərqərar 
edilməsinə nail olmaq, xalqın 
iradəsinin ifadəsi kimi, qanunların 
aliliyini təmin edən hüquqi, dünyəvi 
dövlət qurmaq, ədalətli iqtisadi və 
sosial qaydalara uyğun şəkildə, 
hamının layiqli həyat səviyyəsini 
təmin etmək, ümumbəşəri dəyərlərə 
sadiq olaraq bütün dünya xalqları 
ilə dostluq, sülh və əmin-amanlıq 
şəraitində yaşamaq və bu məqsədlə 
qarşılıqlı fəaliyyət göstərmək kimi 
ülvi niyyətləri bəyan edilmişdir.

Qəbul edilməsindən keçən 
illər ərzində dövlət və cəmiyyət 
həyatının bütün sahələrini əhatə 
edən genişmiqyaslı islahatlar 
öz mənbəyini məhz Azərbaycan 
Respublikasının Konstitusiyasından 
götürmüş, Əsas Qanunda təsbit edil-
miş ümumi prinsip və istiqamətlər 
ölkəmizdə siyasi, hüquqi, iqtisadi, 
sosial və digər sahələrdə gedən 

davamlı inkişafın əldə olunmasına 
zəmin yaratmışdır.

Ulu öndər Heydər Əliyevin 
siyasi kursunun layiqli davam-
çısı Prezident İlham Əliyevin 
rəhbərliyi ilə cəmiyyət həyatının 
bütün sahələrində əldə edilən 
uğurlar, sosial-iqtisadi islahatların 
dərinləşməsi,vətəndaş cəmiyyəti 
institutlarının,qeyri-hökumət 
təşkilatlarının dövlət dəstəyi ilə 
əhatə olunması, Avroatlantik 
məkana inteqrasiya, bütövlükdə res-
publikanın həyatında özünü qabarıq 
göstərən fundamental dəyişikliklər 
və pozitiv yeniliklər Azərbaycan 
Konstitusiyasında yenidən bir sıra 
əlavə və dəyişikliklər edilməsini 
gündəmə gətirdi.Başqa sözlə, 
sürətlə bir-birini əvəzləyən uğurlar 
Konstitusiyaya nəzər salmağı və 
onu daha da təkmilləşdirməyi zəruri 
etdi.

Bu məqsədlə 2009-cu il 
martın 18-də keçirilən refe-
rendum Azərbaycan xalqının 
demokratikləşmə və liberallaşmaya 
xidmət edən, insan hüquqlarının 
qorunmasında əlavə imkanlar 
açan konstitusiya islahatlarını 

dəstəklədiyini təsdiq etdi.Yeni əlavə 
və dəyişikliklər mahiyyətcə Konsti-
tusiyanın daha da təkmilləşməsinə, 
insan və vətəndaş hüquq və azadlıq-
ları ilə bağlı prinsipial əhəmiyyətli 
məsələlərin bu sənəddə daha 
dolğun ifadəsini tapmasına xidmət 
etməklə yanaşı, onun müddəalarının 
liberallığı, demokratik səciyyə 
daşıması ilə seçildi. Respublikamız-
da sosial-iqtisadi inkişafa paralel 
şəkildə hüquqi və siyasi islahatların 
da genişləndirilməsinə təminat 
yaradan konstitusiya islahatı, həm 
də xalqın hakimiyyətə olan inamı-
nın bariz təcəssümü kimi diqqəti 
çəkdi. Bütövlükdə isə referenduma 
çıxarılan məsələlərin xalq tərəfindən 
dəstəklənməsi göstərdi ki, 
ölkəmizin nailiyyətlərini gündəlik 
həyatında hiss edən, respublikanın 
əldə etdiyi uğurlarla qürur duyan 
xalqımız daha təminatlı gələcəyə, 
yüksək maddi-sosial rifaha, davamlı 
demokratikləşməyə aparan mövcud 
siyasi kursa alternativ görmür.

Azərbaycan dövləti bu gün 
öz tarixinin böyük tərəqqi ilə 
xarakterizə olunan şərəfli dövrünü 
yaşayır, öz inkişafının keyfiyyətcə 
yeni, daha yüksək mərhələsinə 
qədəm qoyur.Ölkə iqtisadiyya-
tı dinamik inkişaf edir, dövlət 
və cəmiyyət həyatının bütün 
sahələrində tərəqqi əldə olunur, 
genişmiqyaslı quruculuq işləri və 
sosialyönümlü layihələr uğurla 
həyata keçirilir.  Azərbaycan dünya 
birliyində özünə layiqli yer tutaraq 
müstəqil siyasət yürüdür.

 Şaiq MIRZƏYEV, 
hüquq elmləri üzrə fəlsəfə doktoru

�� Həyatımızın bütün sahələrini tənzimləyən 
Konstitusiyamızın qəbul edilməsindən 22 il ötür. Ötən müddət 
ərzində böyük inkişaf yolu keçmiş Azərbaycanın nüfuzlu ölkə 
statusu qazanmasında əvəzolunmaz rol oynayan Əsas Qanunumuz 
özündə demokratik, hüquqi və dünyəvi dəyərləri əks etdirməklə 
yanaşı, müasir dövrün çağırışlarına tam cavab verir. Müəllifi 
ulu öndər Heydər Əliyev olan Konstitusiyamızın dövlət-vətəndaş 
həmrəyliyinin yüksək səviyyəsinin təmin olunmasında oynadığı 
böyük rolun bundan sonra da davam edəcəyi və hüquqi dövlət 
quruculuğu prosesinə öz mütərəqqi təsirini göstərəcəyi şübhə 
doğurmur.

Müstəqil Azərbaycanın hüquqi 
dövlət quruculuğu prosesinə qədəm 
qoymasında 1995-ci il noyabrın 
12-də ilk demokratik Konstitusiya-
mızın qəbul edilməsinin müstəsna rol 
oynaması danılmaz faktdır. Ümum-
milli lider Heydər Əliyevin təşəbbüsü 
və müəllifliyi ilə hazırlanmış ilk 
Konstitusiyamız dünyanın mütərəqqi 
əsas qanunlarından biri olmaqla 
yanaşı, dövlətçilik tariximizdə yeni 
mərhələnin başlanmasına da güc-
lü təkan vermişdir. Bundan başqa, 
yeni Konstitusiyanın qəbul edilməsi 
Azərbaycanın ictimai - siyasi 
həyatında dinamik inkişafa şərait ya-
ratmış və qanunvericilik tariximizdə 
özünəməxsus iz qoymuşdur. 

Ümumiyyətlə, 1918-1920-
ci illərdə Azərbaycan Xalq 
Cümhuriyyəti dövründə Konstitusiya 
qəbul etməyin mümkün olmadığı 
məlumdur. Bununla belə, Şərqin 
ilk demoktarik dövləti kimi tarixə 
düşmüş AXC fəaliyyət göstərdiyi 
müddətdə Konstitusiya xarakte-
ri daşıyan bir neçə hüquqi akt və 
qərarlar qəbul etmişdi. İlk hüquqi 
sənəd Konstitusiya aktı statusuna 
malik olan İstiqlal Bəyannaməsi 
(Misaqi-Milli) olmuşdu. Bu hüquqi 

(həm də siyasi) sənəddə müstəqil 
Azərbaycan dövlətinin yarandığı 
(xalq cümhuriyyəti formasında) 
bəyan olunmuş, onun hakimiyyətinin 
şamil edildiyi ərazinin hüdudla-
rı müəyyənləşdirilmiş, həmçinin 
dövlətin əsas fəaliyyət prinsipləri 
öz əksini tapmışdı. Tarixçilər 
həmin dövrdə qəbul edilmiş akt və 
qərarları müəyyən qədər Konsti-
tusiya quruculuğunun başlanğıcı 
kimi qiymətləndirirlər. Qeyd etmək 
yerinə düşər ki, sovetlər dövründə 
qəbul edilmiş konstitusiyalar hakim 
kommunist ideologiyasının ruhuna 
uyğun hazırlanmış, mahiyyət etibarilə 
müstəqil dövlətçilik və suveren xalq 
anlayışlarına zidd formal sənədlər 
toplusu kimi yadda qalmışdı. Yalnız 
18 oktyabr 1991-ci ildə öz tarixi 
dövlət müstəqilliyini bərpa etdikdən 
sonra Azərbaycan xalqı milli Kons-
titusiyasını qəbul etmək imkanı 
qazandı.  

Təbii ki, refendum yolu ilə ilk 
Konstitusiyanın qəbul edilməsi 
Azərbaycan tarixində ən parlaq 
səhifələrdən biridir. Hüquq-mühafizə 
sistemində islahatları tənzimləyən, 
onların normal fəaliyyətini təmin 
edən çoxsaylı sənədlər toplusu məhz 

ulu öndər Heydər Əliyevin rəhbərliyi 
altında hazırlanmışdır. 

Qeyd etmək yerinə düşər ki, 
Azərbaycan SSR-in 1978-ci il aprelin 
21-də qəbul edilmiş son Konstitusi-
yası keçmiş SSRİ Konstitusiyasına 
uyğunlaşdırılmış olsa da, respublika-
nın dövlət dili məsələsində müəyyən 
özünəməxsusluğa malik olmuşdu. 
12 noyabr 1995-ci ildə ümumxalq 
referendumu əsasında qəbul edilmiş 
Əsas Qanunumuz isə Azərbaycan 
Respublikasının müstəqilliyi bərpa 
edildikdən sonra ilk Konstitusi-
ya kimi tarixə düşdü. Azərbaycan 
Respublikası müstəqilliyini bərpa 
etdikdən sonra yeni Konstitusiya 
layihəsi üzərində ciddi iş aparılmış-
dı. 1994-cü ildə ulu öndər Heydər 
Əliyevin sədrliyi ilə Konstitusiya 
komissiyası fəaliyyətə başlamışdı. 
Əsas Qanunun baza müddəaları, daha 
sonra isə onun layihə mətni ictimai 
müzakirəyə çıxarılmışdı. Bir neçə ay 
ərzində mətbuatda bu mövzuda dis-
kussiyalar getmiş, ayrı-ayrı məsələlər, 
o cümlədən, Konstitusiyada dövlət 
dilinin adının (Azərbaycan dili) 
necə təsbit olunması ilə bağlı geniş 
mütəxəssis auditoriyasının iştirakı ilə 
toplantılar keçirilmişdi. Son olaraq 
referendum öncəsi bir daha toplanan 
Konstitusiya komissiyası layihənin 
yekun variantını razılaşdıraraq, onu 
referenduma çıxarmışdı.1995-ci il 
noyabrın 12-də keçirilmiş ümumxalq 
referendumu nəticəsində Azərbaycan 
Respublikasının ilk Konstitusiyası 
qəbul olunmuşdu. 

Əlbəttə, Konstitusiyanın qəbul 
edilməsilə iş yekunlaşmırdı, Əsas 
Qanunda təsbit olunmuş müddəaları 
reallıqda təmin etmək lazım idi. Bu 
baxımdan, 1995-ci ilin 12 noyab-
rından sonrakı dövrə nəzər salsaq, 
görərik ki, bu istiqamətdə geniş hüqu-
qi islahatlar həyata keçirilmişdi. Belə 
ki, 1996-1997-ci illərdə Azərbaycan 
insan hüquq və azadlıqlarının, 
demokratik təsisatların inkişafının 
təminatı ilə bağlı bir sıra beynəlxalq 
konvensiyalara qoşulmuşdu. 1998-ci 
il fevralın 10-da Azərbaycanda ölüm 
hökmünün icrası ləğv edilmişdir. 
Azərbaycan Müstəqil Dövlətlər Bir-
liyi məkanında və müsəlman dünya-
sında bu tarixi qərarı qəbul edən ilk 
dövlət kimi adını tarixə yazdırmışdı. 
12 fəsil, 158 maddədən ibarət olan bu 

Əsas Qanunun 48 maddəsinin insan 
hüquqlarına və onun gerçəkləşməsi 
təminatlarına həsr edilməsi 
Azərbaycan rəhbərliyinin fundamen-
tal insan hüquqlarına verdiyi önəmi 
təsdiqləmişdi. Əsas Qanunun bir sıra 
maddələrində müstəqil respublika-
mızda insan hüquq və azadlıqlarına 
ali dəyər verilməsi, onların tanınması 
və müdafiəsində dövlətin vəzifəsi 
və digər məsələlər hüquqi həllini 
tapmışdır. 

Ümumiyyətlə, böyük dövlət 
xadimi Heydər Əliyev yeni Kons-
titusiyanın mükəmməl sənəd kimi 
hazırlanmasının əhəmiyyətini belə 
açıqlamışdı: “Biz elə bir layihə 
hazırlamalı və nəhayət, elə bir 
Konstitusiya qəbul etməliyik ki, o, 
müstəqil Azərbaycan Respublikasının 
demokratik prinsiplər əsasında uzun 
müddət sabit yaşamasını təmin edən 
Əsas Qanun, tarixi sənəd olsun”. 
Bundan sonra Konstitusiya layihəsi 
üzərində aparılan gərgin və məhsuldar 
iş nəticəsində, beynəlxalq prinsiplərə 
cavab verən, bazar iqtisadiyyatına 
hər vasitə ilə rəvac verən, demokratik 
və eyni zamanda, dünyəvi dəyərləri 
özündə əks etdirən Konstitusiya 
layihəsi hazırlanmışdı. 

Aydındır ki, ictimai həyatın 
müxtəlif sahələrində özünü göstərən 
yeniliklər təkmilləşməni və 
müasirləşməni obyektiv zərurət kimi 
ortaya çıxarır və bu amil Konstitusi-
yada bir sıra əlavə və dəyişikliklərin 
edilməsinə tələbat yaradır. Bu baxım-
dan, Azərbaycan Konstitusiyasına 
2002-ci il avqustun 24-də və 2009-cu 
il martın 18-də, son olaraq 2016-cı il 
sentyabrın 26-da ümumxalq referen-
dumlarının əsasında edilmiş bir sıra 
əlavə və dəyişikliklər cəmiyyətin so-
sial sifarişindən, ictimai münasibətlər 
sisteminin xarakterindən irəli gəlirdi. 
24 avqust 2002-ci ildə keçirilmiş 
referendum nəticəsində Konstitusi-
yaya edilmiş əlavə və dəyişikliklər 
mühüm əhəmiyyət kəsb etmiş və 
məhkəmənin fəaliyyətinin keyfiyyətcə 
yeni mərhələyə qədəm qoymasına 
səbəb olmuşdur. 

Dəyişikliklərin nəticəsi olaraq 
bu gün Azərbaycan Respublikası-
nın Konstitusiya Məhkəməsi geniş 
səlahiyyətlər dairəsinə malik konstitu-
siya nəzarəti orqanıdır. Nəzarətin yu-
risdiksiyasına normativ-hüquqi aktla-

rın geniş spektri daxildir. Bu isə bütün 
qanunvericilik sisteminə konstitusiya 
nəzarətini həyata keçirmək, Konsti-
tusiya və qanun normalarının təfsiri 
vasitəsilə hüququn inkişafı və tətbiqi 
təcrübəsinin istiqamətləndirilməsi 
kimi əhəmiyyətli səlahiyyətlər 
deməkdir. İslahatlardan sonra 
Konstitusiya Məhkəməsinə müraciət 
etmək hüququna malik subyektlərin 
dairəsi də əhəmiyyətli dərəcədə 
genişləndirilmiş, Azərbaycanda ilk 
dəfə olaraq konstitusiya şikayəti ins-
titutunun tətbiqinə başlanılmış, eləcə 
də ombudsmana və məhkəmələrə 
Konstitusiya Məhkəməsinə bilavasitə 
müraciət etmək imkanları verilmişdir. 

2009-cu il martın 18-də həyata 
keçirilən referendum zamanı isə 
ölkə Konstitusiyasının 29 maddəsinə 
11 dəyişiklik və 39 əlavə edilmiş-
di. Əsas Qanuna edilən bu əlavə 
və dəyişikliklər ölkəmizdə de-
mokratiyanın sürətli inkişafından 
irəli gəlməklə respublikamızın 
mötəbər beynəlxalq təşkilatlara 
tamhüquqlu üzv kimi qəbul edilməsi 
və ölkəmizin bu qurumlar qar-
şısında götürdüyü öhdəliklərlə, 
həmçinin insan və vətəndaş hüquq 
və azadlıqlarının daha etibarlı 
qorunması ilə bağlı olmuşdu. 18 
mart referendumunun nəticəsi 
olaraq, Azərbaycan Konstitusiya-
sına edilmiş əlavə və dəyişikliklər 
mahiyyətcə dövlətin hüquqi 
əsaslarının möhkəmləndirilməsinə, 
vətəndaşların hüquq və azadlıqları-
nın hüquqi təminatı məsələlərinin 
dəqiqləşdirilməsinə, habelə onların 
hüquqi çərçivəsinin, əhatə dairəsinin, 
hüdudlarının müəyyənləşdirilməsinə, 
ali hakimiyyət orqanlarının 
səlahiyyətlərinin konkretləşdirilərək 
məsuliyyətinin artırılmasına, 
yerli özünüidarəetmə qurumlarının 
məsuliyyəti prinsiplərinin təsbit 
olunmasına yönəlmişdi. Ümumilikdə 
qeyd olunanlar bir daha təsdiqləyir 
ki, ölkə Konstitusiyasına edilmiş 
əlavə və dəyişikliklər məhz ölkə 
vətəndaşlarının hüquq və azadlıq-
larının genişləndirilməsinə, qanuni 
mənafelərinin səmərəli təminatına 
xidmət etmişdi. Konstitusiya isla-
hatları həm də dövlətimizin insan və 
vətəndaş amilinə böyük həssaslıqla 
yanaşdığını, yüksək dəyər verdiyini 
bir daha təsdiqləyir.

Azərbaycan Respublikasının 
beynəlxalq aləmlə münasibətlərinin 
güclənməsi və hüquqi-siyasi 
sahələrdə əhəmiyyətli dəyişikliklərin 
baş verməsi Konstitusiyanın özü-
nün də təkmilləşdirilməsini aktual 
məsələyə çevirmişdi. Bu və digər 
dəyişikliklər cəmiyyətin inkişa-
fından doğan, Konstitusiyanın, 
qanunların, bütövlükdə, hüquq 
sisteminin təkmilləşdirilməsinə, 
demokratikləşdirmə proseslərinin 
dərinləşdirilməsinə və insan hüquq-
larının daha səmərəli müdafiəsinə 
xidmət etmiş, Əsas Qanunun çox 
mühüm əhəmiyyətə malik yeni 
müddəalarla zənginləşməsinə səbəb 
olmuşdur. Azərbaycanda daxili 
sabitliyin, əmin-amanlığın olma-
sı və gələcəkdə də onun qorunub 
saxlanılması baxımından son əlavə 
və dəyişikliklərin də çox böyük 
əhəmiyyəti olduğunu da vurğulamaq 
zəruridir. Ən əsası, Konstitusiyaya 
edilmiş son əlavə və dəyişikliklərin 
vətəndaş azadlıqlarını və demokra-
tiyanın müdafiəsini gücləndirməsi 
və bu, islahatların yeni mərhələsində 
ölkədə fərqli institutların sabit və 
dinamik inkişafını təmin etməsi 
baxımından da əhəmiyyəti olduqca 
böyükdür. 

Məlumdur ki, cəmiyyət 
həyatındakı yeniliklərin mütərəqqi 
xarakteri dövlət idarəçiliyi me-
xanizminin səmərəli fəaliyyətinə 
yol açmaqla yanaşı, ictimai 
münasibətləri tənzimləyən qanunların 
müasirləşdirilməsinə olan sosial-
mənəvi tələbatı da qabarıq şəkildə üzə 
çıxarır. Dövlətlə vətəndaş arasında 
münasibətlərin çərçivələrini müəyyən 
edən hər bir qanunun, normativ-
hüquqi aktın cəmiyyət həyatındakı 
əsaslı keyfiyyət dəyişikliklərini, 
iqtisadi-siyasi və hüquqi yenilikləri 
özündə ehtiva etməsi isə ilk növbədə 
vətəndaş cəmiyyəti quruculuğu baxı-
mından vacibdir. Demokratik inkişaf 
yolunu prioritet seçmiş Azərbaycanda 
dövlətin siyasi-hüquqi sisteminin 
xarakteri, ilk növbədə, milli Konstitu-
siyasının ümumbəşəri dəyərlərə mak-
simum səviyyədə cavab verməsi ilə 
şərtlənir. Konstitusiyanın beynəlxalq 
hüquq prinsiplərinə söykənməsi, 
insan və vətəndaş hüquq və azadlıq-
larına səmərəli təminat mexanizmləri 
formalaşdırması paralel olaraq siyasi 

hakimiyyətin ictimai münasibətləri 
tənzimləyən mütərəqqi qanunlar 
və digər normativ-hüquqi aktlar 
əsasında demokratik idarəetməsinə 
də etibarlı təminat yaradır. Respub-
likamızda hüquqi dövlət və vətəndaş 
cəmiyyətinin formalaşmasına doğru 
uzanan mürəkkəb prosesin məhz 
1995-ci il 12 noyabr tarixində ümum-
xalq səsverməsi yolu ilə qəbul edilmiş 
ilk milli Konstitusiyaya əsaslandığını 
xüsusi vurğulamağa ehtiyac yoxdur.

Bir sözlə, Azərbaycan Prezidenti 
İlham Əliyevin rəhbərliyi dövründə 
respublikamız bir sıra inkişaf etmiş 
dövlətlərin onilliklər boyu keçdiyi in-
kişaf mərhələlərini sürətlə geridə qoy-
muş, ümumi daxili məhsulun sürətli 
artımı, cəmiyyətdə orta təbəqənin 
mövqelərinin möhkəmlənməsi, 
insan hüquq və azadlıqlarının 
müdafiəsi mexanizmlərinin daha 
da təkmilləşdirilməsinə, habelə 
müasirləşdirilməsinə xidmət edən 
məhkəmə-hüquq, ədliyyə islahat-
larının keyfiyyətcə yeni mərhələyə 
qədəm qoyması, ən başlıcası, siyasi-
hüquqi və iqtisadi islahatların əlaqəli 
şəkildə, biri-birindən təcrid edilmədən 
həyata keçirilməsi Konstitusiya isla-
hatının hansı səbəblərlə şərtləndiyini 
bir daha əyani şəkildə göstərir. 
Bununla yanaşı, dünya dövlətlərinin 
təcrübəsi sübut edir ki, konstitusiyada 
edilən dəyişikliklər, bir qayda olaraq, 
ölkənin sosial-iqtisadi, ictimai-siyasi 
reallıqlarından və gələcək davam-
lı inkişaf perspektivlərindən irəli 
gəlir. Cəmiyyətdə davamlı olaraq 
baş verən siyasi, iqtisadi, mədəni 
xarakterli yeniləşmə fonunda ölkənin 
qarşısında duran müxtəlif xarakterli 
vəzifələrin yerinə yetirilməsi üçün, 
təbii ki, dövlət orqanlarının səmərəli 
fəaliyyətini tənzimləyən hüquqi baza 
təkmilləşdirilir. 

Azərbaycan Respublikasının sabit 
və davamlı inkişafı, təhlükəsizliyinin 
tam təminatı kimi güclü prezidentlik 
institutu, insan hüquqlarının səmərəli 
qorunması, sosial ədalət və digər 
həyati əhəmiyyətli məsələlər Konsti-
tusiyamızın əsas dəyərləridir və milli 
maraqlarımızın yüksək səviyyədə 
təmin olunmasına zəmanət verir. 

Səbuhi MƏMMƏDOV, 
“Xalq qəzeti”

Konstitusiyamız Azərbaycanın daha dinamik 
və davamlı inkişafına xidmət edir

Demokratik dövlət və vətəndaş cəmiyyəti 
quruculuğunun siyasi, hüquqi, iqtisadi 

əsaslarını müəyyənləşdirən ali sənəd

